Te Tuku Ihotanga - He Aratohu mā te Pouako

Te hītori me te mātauranga Māori mō ngā whakatupuranga haere ake nei

Tau 9-13

Taumata 4-8

	He kupu whakamahuki

Ka tirohia i ēnei kupu aratohu: 

· He ngohe hei āwhina i te kaiako ki te whakaako i te hītori 
· Te whai wāhitanga o ngā titonga waiata mō te kapa haka hei huarahi whakapuaki i te hītori
· Te Tiriti o Waitangi me āna hononga ki te mātauranga Māori. 


	Ngā hononga ki ngā wāhanga ako o TMoA

Tikanga ā-Iwi

5.1 Ka whakamārama i te whakaritenga o ngā pūnaha kāwanatanga, me te whakaawenga o ēnei i te āhua noho a te tangata.

6.1 Ko ngā pūtaketanga me ngā otinga o ngā tūāhua o mua i waihanga i te āhua noho a te iwi o Aotearoa.

Te Reo Māori

Taumata 4-5

Ka whakapuaki patapātai hāngai tonu, kōrero whakamārama, tautohetohe rānei kia puta ai te reo hīkaro, te reo whakamana hoki.

Ka whakarongo kia mōhio ai ia me pēhea te arotake, te whakawā, te wetewete i ngā hīkarotanga.

Ka whaihua āna rautaki rangahau, ka tika hoki tana whakamahi i ngā rauemi rangahau.

Ka kōtuitui rautaki e mārama ai te pānui me te mātakitaki.

Taumata 6-8

Ka arohaehae i ngā kōrero me ngā tuhinga Māori ake i runga i te hāngai ki te kaupapa, ki te momo reo me te kaipānui, kaiwhakarongo rānei. 

Ka matapaki, ka wetewete i ngā ariā ahurea me ngā ariā hapori hei tūāpapa mō te tuhinga me ngā reo ataata. 

Ka tautohu, ka arohaehae i ngā tino āhuatanga o te reo me te whakaaturanga a te kaikōrero.

	He mahi whakaea, he huarahi ako

Ngohe

1. Ngā titonga kawe mātauranga, kawe kōrero tuku iho

Inā te huhua o ngā titonga nō tata, nō mua noa atu hoki, he titonga kawe mātauranga, he titonga kawe kōrero tuku iho. Ka mutu, he wāhanga o te nuinga e hāngai ana ki te hītori o mea tangata, o mea takiwā, o mea takunetanga hei ako mā tātou. 

Hei mahi

· Whiriwhiria ētahi titonga a te Māori e kōrero hītori ana. He aha ngā kupu e kitea, e rangona ana, nā reira, i mōhio ai koe he kōrero hītori, he kōrero tuku iho kei te waiatatia?
· Āta tirohia ngā kupu i te waiata tira a Te Pao a Tahu, “Kai a te pō, te ao mārama”. He taki whakapapa te waiata nei, heoti anō, he kōrero hītori tonu tēnei. He aha i hītori ai? He tauira tēnei o ā Ngāi Tahu kōrero mō te orokohanga mai o te ao. Whakatairitea tēnei ki ngā kōrero o tō iwi ake. He aha ngā ōritetanga me ngā rerenga kētanga?
· Ko te waiata tētehi huarahi e tukua ai te hītori. He aha atu anō he huarahi e ako ai te tangata i te hītori? He aha hoki te wāhi ki te hangarau matihiko i te tuku ihotanga o te hītori? Whakamātauhia ētahi rawa matihiko hei mau ā-ataata i ngā kōrero hītori o tō wāhi noho. Torohia atu ngā wāhi i tū ai ngā takunetanga, ka whakaahuatia ngā ākonga i a rātou e kōrero ana. 
2. Te Whakataetae o Ngā Kapa Haka Kura Tuarua o Aotearoa 

Ka muia te whakataetae nei e te marea rangatahi puta noa o Aotearoa. He takunetanga ka tū i ia rua tau, ā, ka kitea ki reira te puhitaioreoretanga o ngā mahi whakaari a te taiohi Māori. Ko ngā titonga waiata, haka, mōteatea katoa e whakatairanga ana i tētahi taumata reo Māori tiketike rawa. Ko te mātauranga Māori, te hītori, ngā kaupapa o te wā me te aha noa atu he kaupapa ka whakatauiratia atu ki roto i ngā titonga. Ka mutu, ka noho te pae haka nei hei puna mātauranga mō ngāi ākonga. 

I ēnei rā nei he māmā noa te toro atu ki te ao ipurangi ki reira tiki ake ai i ngā ataata o ngā whakataetae hei wānangatanga mā ngā ākonga. 

Hei mahi:
· E ai ki ngā ākonga o tō akomanga, ko wai ngā kapa whakahirahira rawa? He aha ai? 
· Tīpakohia tētahi waiata/haka/mōteatea rānei hei āta tirotiro mā ngā ākonga. Tirohia te reo ake o te titonga. Tautuhia ngā kupu me ngā rerenga kōrero hou; ka ākona ngā kupu rā, ka kōrerotia ki roto i ngā akomanga kia tino mau ai i te hinengaro. 
· Āta rangahaua ngā kōrero hītori i tētahi titonga waiata. Mēnā e whakaingoatia ana ngā tūpuna, ko wai ngā tūpuna rā? Nō hea rātou? He aha hoki ngā kōrero mō rātou? Tirohia hoki ngā tongi tawhito, he nui ngā kōrero hītori ka ahu mai i ngā ingoa o ngā wāhi. 
· Mō ia titonga waiata, he rautaki e whakamahia ana e ngā kaitito waiata? He aha ia ngā rautaki rā? Uiuia ngā kaitito waiata e mōhio nei koutou. 
· Mā ngā ākonga tētahi waiata e tito. Me whai wāhi ngā kōrero o mua, me whakatauira hoki i te hītori Māori ki roto i te waiata. 
3. Te mātauranga Māori me te Tiriti o Waitangi

Ko tētahi o ngā take i hainatia ai te Tiriti o Waitangi e ngā rangatira, ko te whakaū i te mana motuhake o ngā hapū ki raro i tētahi kawenata whai mana. Ki te tirohia ake ngā kupu o te wāhanga tuarua o te Tiriti, ka kitea mai ko tēnei, ‘ka noho ki ngā hapū te tino rangatiratanga o ō rātou whenua, ō rātou kāinga me ō rātou taonga katoa’. Ko te reo Māori, ko te mātauranga Māori ētahi o ngā taonga e whakatauritia ake nei i te Tiriti. Ahakoa tēnei, i roto i ngā tau he uaua te pupuri i ngā kōrero tuku iho o ngā mātua tūpuna. I te whakawhenumitanga o te iwi Māori ki te papori whānui tonu o Aotearoa he rerekē ngā huarahi e mau tonu ai i te Māori te mātauranga Māori. I ngā tau tata nei, ka whakatakotoria tētahi kerēme ki mua i te aroaro o te Taraipiunara o Waitangi e hāngai pū ana ki te tuakiri me te ahurea Māori. He wāhanga hoki o te kerēme nei e aro ana ki te reo Māori e memeha haere nei. Ko te ingoa o te pūrongo e whakaatu ana i ngā wāwāhinga o te Tiriti e ai ki te kerēme e kōrerotia ake nei ki te Wai 262, e kīia nei Ko Aotearoa Tēnei. Ehara i te mea me tatari rā anō te rangatahi kia pakeke rawa ka tīmata te ako i ngā kaupapa Tiriti. Ki te mātau te ākonga ki ngā āhuatanga o te reo me ngā tikanga ki raro i te Tiriti o Waitangi, he māramatanga kē tērā mō tō rātou wāhi i te papori whānui tonu o Aotearoa. 

Hei mahi:

· Mā te kaiako e whiriwhiri ētahi wāhanga o te pūrongo Ko Aotearoa Tēnei hei pānuitanga mā ngā ākonga. Tirohia ngā wāhanga e aro ana ki te mātauranga Māori me te tuku ihotanga o tēnei mātauranga. 
· He tino kaupapa te Tiriti o Waitangi mō te taukumekume. Mēnā ngā ākonga e ākina atu ana ki te whakatakoto i ō rātou whakaaro mō te Tiriti me ako i ngā meka kōrero hei taunaki i ā rātou kupu kōrero. 
· Me tuhi ā-rōpū tētahi rārangi wā mō te tāmitanga o te mātauranga Māori ki roto i ngā tau. Ka tuhia hoki tētahi rārangi wā e aro ana ki ngā mahi whakarauora i te reo me te mātauranga Māori, ka whakataurite ai i ngā rārangi e rua. He pēhea hoki ngā whakaaro ki te waihanga i tētahi rārangi mō anamata rā anō? He aha ngā āhuatanga e matakitehia ana e ngā ākonga mō te reo me te ahurea Māori?
Ngohe Ataata 
He reo hou hei ako mā ngā ākonga i a rātou e whakarongo ana, e mātakitaki ana i te ataata. E whai ake nei ētahi kupu kua tīpakohia atu i ngā kōrero a Henare Te Aika-Puanaki rāua ko Ana Fa'aū. Ko tā te ākonga mahi he kimi i ngā whakamahukitanga o ia kupu, ka kōrerotia, ka tuhia rānei tērā kupu ki tētahi rerenga kōrero. 

Kupu 

He whakamahukitanga

He rerenga kōrero

ohia manomano

taki whakapapa

kapi

upoko pakaru

taua 

pōua

rangaranga mai he tira waiata 



	He rauemi tautoko 
Wai 262 Ko Aotearoa Tēnei

	Kupu taka
muia - swarm, flock to


